
Pilota jokoen artean ezezagunena 

Lapurdi eta Nafarroa Behereko hainbat herritan tradizio handia du pasakak. Trinketean jokatzen da, bi biren aurka, joko zuzenean. 

Xan Harriague 

Gutxitan ikusten den jokoa da pasaka. Negua eta eguraldi txarra iristen denean, 80 bat lagun lehiatzen dira trinketean edo frontoian. Txapelketa nagusiak Baztan Malerrekan, eta Lapurdi eta Nafarroan Beherean jokatzen dira, Laxoa Elkarteak eta Euskal Pilotako Frantziako Federazioak antolatuta. Bertze kirol batzuk bezala ez bada garatzen ere, zale batzuei esker segitzen du. Jokalari kopuruak gorabeherak izan ditu belaunaldi batetik bertzera, baina gaur egun egonkorra da. 

Lapurdi eta Nafarroa Behereko herri batzuetan tradizio handia du, Hendaia, Sara, Hazparne, eta Baigorrin bertzeak bertze, baina ezinezkoa da jakitea pasaka jokoa noiz sortu zen. Antz handia du duela ehunka urte Europako gorteetan jokatzen zen jeu de paume delakoarekin, euskal pilotaren arbasoarekin. Mattin Arrieta Sarako jokalari ohia herriko trinketean sortu eta handitu da, eta, berak dioenez, betidanik ikusi izan du. «Txikitatik ezagutu dut. Gurean ohitura handia zen, eta herrian bertan zortzi bat talde aritzen ziren». Haren ustez, orain baino famatuagoa zen. «Bere garaian bakarrik saratarren arteko txapelketa egiten zen». Geroztik gorabeherak izan omen ditu, eta saratarrak erran duenez, pasakaren jarduera belaunaldika ibili da. «Soldaduskatik itzultzean hasi nintzen, eta orduko ez zen talderik Saran. Lagun batzuk animatu eta berriz ere lotu ginen». 

Egun, ospea galdu du, eta euskal pilota jokoen artean ezezagunena da. Zuzenean jokatzen da, errebotea edo laxoa bezala, ez eta gaineratikoak bezala paleta baten aurka. Barnean jokatzen da, trinketean batez ere. Bi aldeak metro eta 20 zentimetroko altueran dagoen sare baten bitartez banatzen dira. Talde bakoitzean bi lagun ari dira, alde batetik atzelaria edo jokalari nagusia, eta bertzetik, aurrelaria edo sareko jokalaria. 

Lau pilotariak larruzko eskularru batekin aritzen dira, joko garbikoa baino txikiagoa. Luzera 40 bat zentimetro ditu eta zabalera 15 bat. Pilota, berriz, bertze edozein pilota jokotan baino handiagoa eta pisuagoa da, baita tortagoa ere. Diametroan 10 zentimetro inguru ditu, eta 225 eta 245 gramoren artean pisatzen du. Ezaugarri horiek direla, joko lasaia da ikusteko, baina pisua eta pilotaren bizitasuna kontuan hartuz pilotariak azkar mugitu behar dira. 

ARAU BEREZIAK. Aski ezaguna da pilota jokoetan jestua oso garrantzitsua dela, eta pasakan ere hala izaten da. Txirrista deitzen zaio, pilota goi partean hartu behar da eta eskularruan irristarazi. Abiadura handiko mugimendua da eta ezagutzen ez duen batentzat ikusteko zaila, baina jestua gaizki eginez gero, epaileak hartua dela dio, eta orduan, egin duenak tantoa galtzen du. 

Tantoen kontatzeko bere era badu pasaka jokoak. Tenisean bezala da. Partida 13 jokotan erabakitzen da, eta jokoak berriz kintze, trente, kuante eta jokoa. Kuantera iristen diren aldi oro aldez aldatzen dute taldeek, eta kuantera berdintzen dutenean biak trente adosera pasatzen. 

Jokalari gehienak bat datoz joko teknikoa dela erraterakoan. Lau pareten artean jokatzen delako jokatzeko era anitz ematen dizkio. Horretaz gain, kontuan hartu behar dira trinketeko taula, xiloa eta pareta nagusiko iskina ere. Berezitasun horiek pilotaren norabidea aldatzen dute, eta pilotariek horren aurreikusten ikasi behar dute. Matiau Berruet duela bi urte hasi zen, saratarraren ustez, hasieran jestua menperatzea da zailena. «Txirrista menperatzea kostatzen da eta ongi egiteko pilotatik hurbil egon behar duzu. Jakinez trinketak hainbat efektu dituela eta pilota torta dela, hankak ere beharrezkoak dira». Angeluko Harri Idoateri gehien kostatu zitzaiona pilotaren pisua izan zen. «Esku huskan aritu izanik, sorbalda ez nuen hain indartua, eta pasakan beharrezkoa da horrelako pisua duen pilota airez hartu behar duzunean batez ere». Teknika dela edo muskulazioa dela, pasaka urteekin ikasten den jokoa da. Idoatek dioenez, horretarako txapeldunen adinak begiratzea besterik ez dago. «Esperientziak egiten du pasaka jokalari ona. Hoberenek 10 eta 15 urte daramatzate horretan». 

Alde batetik, ezezaguna, eta bertzetik, gogorra izateak ez ditu gazte anitz erakartzen bertze kirol batzuei konparatuz. Baina gutxi izateak badu bere alde ona. Batek bertzeari denek ezagutzen dute, eta haien arteko giroa oso ona omen da, «familiarra» batzuen ustez. Arrieta palan eta esku huska aritu da, baina ez omen du bertze inon ere horrelako laguntasunik aurkitu. «Giro paregabea dugu. Finala ondoko bazkarian 90 bat lagun biltzen gara, eta bertze diziplinetan ez dago horrelakorik. Partida arrunt baten ondotik ere aldi oro trago batzuk hartzen ditugu aurkariekin, eta batzutan bazkaltzen ere. Berruetek 17 urte gutxiago ditu, eta bere ustez adinen artean horrelako ezberdintasuna izateak bere alde ona du. «Zure belaunaldikoak ez diren jendeekin nahastea oso aberasgarria da. Egia erran, horrelako giroa ez balitz ez dakit hasiera hartan jarraituko izan nukeenik jokoa berez gogorra delako». Idoateri berriz, jokalarien arteko hurbiltasuna gustatzen zaio. «Nahiz eta herri batentzat aritu, pasakan ditugun partidak pertsonen artekoak izaten dira ez eta ezezagunak diren bi talderen artekoak». 

BAZTAN MALERREKAKO PASAKA. Nafarroako iparraldean anitzez ezagutuagoa dago Laxoa, errebotearen antzeko jokoa. Oso jatorri zaharrak ditu kirol horrek ere, eta kanpoan jokatzen denez denboraldia udan izaten da. Neguko hilabeteetan joko zuzen batean trebatzen jarraitu nahirik, Laxoa Elkarteak pasaka frontoira egokitu zuen eskualde horretan trinket bat besterik ez baitute. Lapurdin eta Nafarroa Beherean jokatzen den pasakan oinarritu ziren, eta ezker paretan jokatu ahal izateko moldatu. Jokalekua handiagoa izanik hiru hiruren aurka aritzen dira, baina eskularrua eta pilota berdinekin. Kontatzeko modua ere berdina da, baina frontoiak ez ditu trinketak dituen jukutriak, eta, beraz, tantoak luzeago izaten dira. Partidak gehiegi ez luzatzeko, bederatzi jokotan jokatzen dira, ez eta trinketean bezala hamahirutan. 

Tiburtzio Arraztoa doneztebearrak eta bere lagunak 2000. urtean antolatu zuten lehen Baztan Malerrekako Pasaka Txapelketa. Orduan, 15 talde aritu ziren, eta aurten 9 baizik ez. Taldeen kopurua behera egin badu ere, Arraztoak uste du pasaka modalitate berria sustraitzea lortu dutela. «Egia da hasieran baino talde gutxiago daudela baina orain aritzen direnak belaunaldi berri batekoak dira. Horrek erran nahi du guk hasitakoak jarraipena baduela». Josu Prim iruritarra ere aitzindari horietariko bat izan zen. Hark dioenez, horiek zuten joko maila eta gaur egungoa ez omen du deus ikustekorik. «Maila anitzez hobeagoa da orain». 

Iruritarraren ustez, pasaka ez da guztiz berria eskualdean. Haurra zelarik Elizondoko udaletxeko arkupetan ikusi izan ditu joko zuzenean aritzen ziren helduak. «Eskularrurik gabe aritzen baziren ere, eliza edo udaletxeko arkupetan maiz ikusten zen antzeko jokoa». 

Jokaleku eta arau batzuk ezberdinak badira ere, pasaka pasaka gelditzen da, eta jokalari batzuk bi modalitatean aritzen dira. Idoate duela 3 urte hasi zen Baztan Malerrekako txapelketan. Bertako lagun batzuk gomendatu zioten, eta animatu zen. Dioenez, jokatzeko manera ezberdina eta trinketekoa nahiago du, baina frontoikoak ere ba omen ditu bere alde onak. «Trinketekoa biziagoa da, baita politagoa ere, baina ezker paretakoak anitz ekarri dit, batez ere sorbalda indartzeko eta txirrista luzeen egiteko». Prim ere bietan aritu da, eta angeluarrarekin ados dago, baina oroitarazi nahi du ez zutela konpetentzia batean sartu nahi baizik eta jokoa dituzten baliabideetara moldatu Hau da frontoira. «Nahiago dut trinketekoa, baina gure eskualdean bat besterik ez dugu eta lepoz egoten da beti». 

Batean edo bertzean, hain zale gutxi izateak desagertzeko arriskua sortzen du, baina aritzen diren gehienek ez dute beldurrik. Badakite pasakak ez duela bertze kirol batzuk bezainbat erakarriko, baina ez dute ezta nahi ere. Arrietaren ustez, azken hamarkadetan bezala segituko du. Orain arte bezala, urte batzuetan talde anitz aterako dira, eta ondokoan gutxiago, baina nire ustez etorkizuna izan izanen du». Baztan Malerrekan ere baikor daude. Haiek laxoaren biziarekin uztartzen dute. Aurten talde gutxi aritzen badira ere heldu den urteetan jarraituko duela uste du Arraztoak «Laxoa egoera onean dago eskualdean, eta horrek irauten duen bitartean pasakak ere horrela eginen du».  
Pasaka ikusteko 

Frantziako txapelketa 

Finala: martxoaren 16an Senperen (Lapurdi) 11:00tan. 

Lemoine saria 

Finala: martxoaren 16an Senperen 10:00etan. 

Frontoiko txapelketan: 

Ligako azken jardunaldia. Otsailaren 16an Iruritan (Nafarroa) 16:00etan. 

Finalerdiak: Otsailaren 23an. Iruritan 17:00etan. 

Finalak: Martxoaren 1ean: Iruritan 17:00etan. 

 Palmaresa 

Frantziako Txapelketa 

1977: Baigorri. Jean Leon Dutey eta Jean Berteretxe 

1978: Donibane Lohizune. Antoine Etxeleku eta Jean Michel Ezkurra 

1979: Donibane Lohizune. Antoine Etxeleku eta Jean Michel Ezkurra 

1980: Donibane Lohizune. Antoine Etxeleku eta Jean Michel Ezkurra 

1981: Hendaia. Jean Lizarrague eta Jean Claude Sagarzazu 

1982: Donibane Lohizune. Ramuntxo Lastrade eta Jean Michel Ezkurra 

1983: Sara. Jean Jorajuria eta Henri Dagerre 

1984: Donibane Lohizune. Ramuntxo Lastrade eta Jean Michel Ezkurra 

1985: Ainhoa. Jean Michel Ezkurra eta Henri Dagerre 

1986: Ainhoa. Jean Michel Ezkurra eta Henri Dagerre 

1987: Baigorri. Jean Claude Zuiburu eta Michel Miura 

1988: Baigorri. Jean Claude Zuiburu eta Michel Miura 

1989: Baigorri. Jean Claude Zuiburu eta Michel Miura 

1990: Baigorri. Jean Claude Zuiburu eta Michel Miura 

1991: Baigorri. Jean Claude Zuiburu eta Michel Miura 

1992: Hendaia. Jean Pierre Luro eta Didier Calvet 

1993: Hendaia. J. P. Luro eta D. Calvet 

1994: Hendaia. Jean Pierre Luro eta Didier Calvet 

1995: Baigorri. Jean Lataste eta Zuiburu Jean Claude 

1996: Hendaia. Jean Pierre Luro eta Didier Calvet 

1997: Hazparne. Alain Mendiague eta Christian Heugas 

1998: Baigorri. Jean Lataste eta Zuiburu Jean Claude 

1999: Hazparne: Alain Mendiague eta Christian Heugas 

2000: Baigorri. Jean Lataste eta Zuiburu Jean Claude 

2001. Hazparne. Alain Mendiague eta Christian Heugas 

2002. Baigorri: Jean Lataste eta Zuiburu Jean Claude 

2003: Sara: Elizeiri Jean Jacques eta Mattin Arrieta 

2004: Sara: Elizeiri Jean Jacques eta Mattin Arrieta 

2005: Sara: Andoni Alli eta M. Arrieta 

2006: Sara: Elizeiri Jean Jacques eta Mattin Arrieta 

2007: Sara: Elizeiri Jean Jacques eta Mattin Arrieta 

Baztan Malerrekako Txapelketa 

2000. Doneztebe. Patxi Etxeberria, Javier Mariñelarena eta Tiburtzio Arraztoa. 

2001. Irurita. Oskar Urrutia, Igor Urrutia eta Andres Elizainzin. 

2002. Irurita. Iñaki Zabaleta, Frantzisko Santxotena eta Xabier Ripa. 

2003. Oiz. Lander Mendiola, Iñaki Mendiola eta Sergio Fagoaga. 

2004. Oiz. Lander Mendiola, Iñaki Mendiola eta Sergio Fagoaga. 

2005. Irurita. Joseba Urtasun, Guillermo Etxenike eta Mikel Ballarena. 

2006. Irurita. Joseba Urtasun, Guillermo Etxenike eta Mikel Ballarena. 

2007. Irurita. Oskar Urrutia, Igor Urrutia eta Andres Elizainz

